
        Аңыздың ақыры – Әбіш Кекілбайұлының ойшылдығы мен парасатты суреткерлігін айрықша дәлелдейтін дүниесі. «Аңыздың ақыры» романына Ақсақ Темір өмірінің кейбір деректері пайдаланылған. Ә.Кекілбаев аңызға жүгінгенде өзіне ұнағанын алып, ондағы тарихи шындықтың қаншалықты ауқымдылығын тауып, өзі сол тарихқа еніп кетпей, қайта оған бүгінгі күннің биігінен барлап, сөз қозғауға тырысқан. 
Конец формы
         
          Әдебиетте уақыт пен мекен көркем бейнеленіп, әртүрлі тәсілдермен дәуір шындығынан ақпараттар береді. Әдебиеттанушы М.Бахтин әдебиеттегі «мекеншақ» (хронотоп) ұғымын алғаш рет қарастырып, термин ретінде енгізген. 
       Шығарманы талдау барысында суреттелініп отырған ортаның атмосферасын байқау үшін алдымен мекені мен уақытын анықтап, кейіпкерлердің мінезін, болмысын жалпы көңіл-күйін айқындауға болады. Шығармада уақыт қандай қызмет атқарса, мекен яғни, кеңістіктің қызметі де тап сол дәрежеде. Кез келген қаламгер өзі бергісі келген оқиғаға лайықты кеңістікті таңдап алады.       
        Адамзат өмірге не үшін келеді, сол өмірге келгенде ол не бітірді? Өмірден өткенге дейін алдына койған белгілі максаттарын орындай алды ма? Адамзаттың өмірге келіп, өмірден өтуінде қандай мән бар? Міне, осы мәселенің барлығын философиялық тұрғыда оқырманға жеткізу мақсатында автор «Туу және өмірден өту» деген қызметтік мекеншақты (хронотопты) таңдап алады да шығарманың өне бойында сол сауалға жауап іздейді.
         Қаламгер Ә.Кекілбаев “Аңыздың ақыры” романында кеңістікті шығарма болмысына сай алады. Өз шығармасында өмірдің фиолософиясын бергісі келген қаламгер шығарма басында оқырманын ойға салуға тырысады. Сөйтеді де Өзі таңдап алған кеңістікке, алдыменен, бас кейіпкерін алып келіп, табиғаттың адамға ұнай бермейтін жағымсыз кезеңдерін бейнелеуден бастайды. Қаламгер оқырманын алдағы айтар оқиғаға дайындап тұр. Шығарма басындағы кеңістіктің бұл көрінісі оқырманды ойға салады. 
       Шөл дала, ерсілі-қарсылы соғып тұрған жел, желмен ерегісе алға қарай келе жатқан атты әскер, сусыма құмға түскен аттың ізін желдің сол мезетте ғайып қылып жуып кетуі - мұнда терең философия жатыр. Әмірші кеңістіктің көрінісі арқылы өмірдің мәңгілік еместігін, адамзат өмірі де сусыма құмның бетіне түсіп, жоғалған іздер секілді өтініші екендігін ойлайды. Міне, сол мезеттен бастап, ол өз өмірін таразылауға көшеді. Көкейінде сан-сұрақтар бірінен сон бірі тізбектеліп, Әмірші санасында оның бүкіл өмірі ағыспен өте барады. Жайдары жайма шуақ табиғат, хош иісті гүлдер, әсем ғимараттарды қызықтай көз салған Әмірші бейнесі көркем шығарманың пердесін ашса, өмірдің ащы шындығы ашылып, терең философияға толы шығарма туындамаған болар еді. 
        «Кездесу-айырылысу» бұл мекеншақ кез келген шығарманы құрудағы бастама болып саналады. Себебі бұл мекеншақта үш кеңістік пен уақыттың бірлігі көрініс табады. Алғашқы екі кеңістікте бас кейіпкердің қайдан шыққандығы, қайда баратындығы бейнеленсе, үшіншіде кездесу мен айырылсудың орны көрінеді. 
Алғашқы кеңістік бұл кейіпкердің өмірбаяны, мінез-құлқын, өмірдегі өтіп жатқан жайларын, алдағы кезеңдердегі жоспарларын бейнелейді
        «Жоғалту - қайта табысу» бұл мекеншақта кеңістік аса маңызды міндет атқармайды. Мұнда негізгі күштің барлығы уақытқа салынады. Яғни уақыт бұл жерде мезгілдік емес, мөлшерлік міндет атқарады. Қаламгер бұл мекеншақ арқылы да адамзат өміріндегі маңызды мәселелерді қозғауға тырысады. Романдағы егде жасқа келген Әмірші де, жас шебер Жаппар да өз сезімдерін сыртқа шығара алмай қор болады. Әмірші өзіннің жас ханшасының қарапайым шеберге ғашық болғанын сезген кезеңнен бастап, өзін-өзі іштей қажетсіз мүліктей сезініп, айналадағы кез-келгеннің келбетінен өзін келеке етер жанарды іздеп, жан дүниесі әлекке түседі. Әмірші үшін ханша жоғалды. Оның өмірі мәнсіздене трагедияға айнала бастады. Әмірші ешбір жанды көргісі келмей өзінше ой түйеді, бар арманы кек алу, жоғалтқан махаббатты, мәртебені қайта қалпына келтіру болды. Міне, тап осы жай шебер Жаппардың жан дүниесінде де өтуде. Шебер хан сарайына келіп, мұнара салуға бұйрық алып, кіші ханшаға кездескен мезгілден бастап, оның бар арманы кіші ханшаны кұшу болды. Оған күнделікті күйбең өмір мәнсіз абыр-сабырға айналды. Ал, Әміршінің көздеген мақсаты өз көзіне шөп салып жүрген адамның келбетін көру. Оны осы бір ойлар мазалап, тыным бермеді. Әмірші ойша көз алдынан түрлі болжамдар тізбегін тізбектей өткізсе, шебер қиялында ханшаның түрлі келбеті көлбеңдей өтіп жатты. Жас шебер өзінің хан сарайына келгендегі мақсатын ұмытты, оның бар арманы тек ханшаны құшу болды. Хронотоп уақыт пен кеңістіктің бір арнада түйісуі болса, Әмірші хронотобы кіші ханшаның түсінде шеберді құшқандығын өз көзімен көрген мезетте ашылады, яғни уақыт та кеңістікте бір арнаға келіп түйіседі. Міне, сол сәтте өмірдің шешімін таба алмай жүрген шындығының келбеті ашылады. Сөйтіп оқиға ары қарай өрбиді. Әмірші сол арқылы көкейінде шешімін таба алмай жүрген салауына жауап алады.
        «Іздеу–табу» мекеншағы. Кез келген шығармада қаһарман өз өмір жолында біреулермен немесе не нәрсемен табысады, не айырылсып жатады. Ә.Кекілбаевтың «Аңыздың ақыры» романында Әміршінің мұнара келбеті мен Жаппар шебердің жанарының бір-бірімен үйлесім табуы арқылы шебердің ханшаға деген махаббатын аңғаруы. Бұл жерде психологиялық параллелизм тәсілі де бар. 
Мұнара келбеті арқылы көптеген сырлар ашылады, бас кейіпкер мұнара келбетіне көз сала ой тұңғиығына батады. Сол сәттен бастап оқиға өрби түседі. Әмірші санасын өмірдің мәні неде? деген сұраулар жаулай бастайды. Зулай өтіп бара жатқан уақытта не тындырдым деп ойланады.
       «Аңыздың ақыры» романын да мекеншақтың бұл түрі Әміршінің жорықтан келе жатқан мезгіліндегі айналадағы табиғатта болып жатқан тіршілікке көз салар мезгілде көрінеді: Яғни табиғаттағы «Тыныштыққа». Мұнда терең философия жатыр. Әмірші табиғаттың осы бір тыныштығы мен жан тыныштығын үйлескендігін көреді. Түнгі тыныштық оған ой салады. Бақ, атақ, даңқ барлығын сол тыныштыққа айырбастағысы келеді. Өмірде көзге ілінбейтін аяқ астындағы жүрген мақұлқаттың өмірі Әміршіге қызығарлықтай болып көрініп тұр. Әміршінің уақыты мен кеңістігі бір нүктеде түйіскен мезгілде ол өз өмірін сарапқа салып тұр. Адамның жан дүниесіндегі тыныштық, тазалық. Қаламгер Әміршінің жан дүниесіндегі өзгерісті көрсету үшін оны табиғатпен бірлікте, соның ішінде түнгі тыныштықты көрсетуінде терең астар бар. Себебі, түнгі тыныштықта табиғатпен бірге адам жаны да тыныстайды. Адам санасындағы арам пиғылыдар, сұм ойлар сол бір сәтте жоғалады. Міне осы сәтте Әмірші өзінің елді аузына қаратқан даңқты өмірін, елеусіз жыбырлап әрекет жасап жатқан мақұлықатқа айырбастауға әзір. Себебі ол мақұлықаттың ешбір жаны барға зияны жоқ. Ол табиғатың бергеніне шүкіршілік етіп, бір күндік өмірін тырбыңдап адал еңбегімен өткізіп жатыр. Міне, уақыттың бір сәті Әмірші ойын осылайша өзгеріске түсірді. 
       Қаламгер шығармасында кездесетін мекеншақтың тағы бір түрі –  «Хабарсыздық-тану». Бұл мекеншақта басты орынға кейіпкерлердің мінез-құлқы шығады. Сол мінез-құлық, әрекеттер арқылы кейіпкердің нағыз келбеті, ащы шыңдықтары ашылады. Романда Әмірші  жорықтан қайтқан кезеңдерде керемет мұнараны, оны салған шеберді өзінше бағалайды, өнеріне тамсанады. Бірақ оның айналадағы болып жатқан өзгерістерден хабары болмайды.
       Оқиға өрши келе Әміршіні қоршаған қаһармандарының іс-әрекеттерінен, бәйбішесінің мінез–құлқы, қызметшінің қимылдары, мимикасы, мұнара келбеті, шебердің жанары көзі көріп тұрған  адамдарға көз қырын сала, жүздесе, араласа келе, айналадағы болып жатқан оқиғалардан хабардар болып,
 Жаппар шеберді мүлде өзге қырынан тани бастайды. Сөйте келе сол өзі таныған оқиғаның кілтін іздейді. Оны іздеу жолында Әміршінің жан әлемінде неше алуан ой тартыстары өтіп жатады. Барлық оқиға мұнараға келіп тіреледі. Яғни бір нүктеге келіп тіреледі. 
        Уақыт пен мекен, яғни кеңістік бірлігі осы жерде аңғарылады.  Әмірші мұнара келбетінен маза бермес ойларға жауап алады. Мұнарамен тілдеседі, өштеседі. 
        Шығармада «Мұнара» бір қаһарманның қызметін атқарып тұр. Себебі Әмірші  де, Жаппар  да, Кіші ханым  да сол бір нүктеге, яғни мұнараға келіп тіреледі. Уақыт пен кеңістік бірлігі сол арқылы аңғарылады. Анығырақ талдау жасар болсақ, Шебер өз қиялында ханшаға ғашық, бірақ ол ойын жеткізе алмай мазасызданады, сөйте келе барлық сезім сырларын, 
махаббатын сол мұнара арқылы бейнелейді. Мұнарадан шебердің ханшаға деген махаббаты көрініс табады. Әмірші өз көзіне шөп салған адамды іздеп, әбден әуре-сарсаңға түсіп, небір ой тұңғиығына кетеді. Ол ойдың шешімін тағы да мұнараға қауышқанда ашады. Кіші ханым өзінің жарына деген ыкыласын көрсеткісі келіп, әсем күмбезді мұнара салғызады. Тағы да мұнара. Қаламгер шеберлігі соншалық ол мұнараға жан бітіре бейнелеуінде.
           Кез келген шығармада соңғы ретте тұратын мекеншақтың бір түрі –  «Кешіру-кешірімсіздік». Бұл көркем шығармаға соңғы нүкте қояды. Өмірде кез келген құбылыстың шегі болады. Мұнда басты күшті уақыт алады, кеңістік,яғни мекен аса маңызды емес. Егер шығармада уақыт тығыз, қысқа болса  өштесуге айналып кетеді. «Аңыздың ақыры» романында да Әмірші өз әйеліне ғашық болған шебермен  тартысқа іштей түседі. Оның уақыты тығыз, себебі бұл оқиғаны өзге жұрттар білмеуі қажетті. Айналадағы жұрт оны естісе, Әміршілік абыройына қауіп төнеді. Сондықтан ол шапшаң әрекет жасайды. Оның санасында сан түрлі ойлар өтіп жатады. Жаппар шебердің өнерін де бағалайды, ханшаның сол шеберге ғашық болуы екі жастың үйлесім табуынан екендігін, шебердің екі көзін ойып, тілін кесіп тастағанымен оның махаббатының жалғасы ретінде мұнараның мәңгілік қалатынын, айналадағы адамдарға бұл сезімнің аян екендігіне көзі жетіп тұрып, тіптен шебердің Кіші ханым деп құшқан адамы ханшаның күңі екендігін сезсе де, шебердің жалғыздығын біле тұра (шебердің көзін ойып) сол әрекетке барады. Бұл, әрине, автордың бермек идеясына орайлас. Қаламгер өмірдің ащы шындығына еніп, шығарманы қайғылы аяқтап, оқырманға ой салады. Жазықсызды жазалаған жанның жазасын Тәңірі беретінін көрсетеді.
       Қорыта айтқанда Ə.Кекілбаевтың қай шығармасын алсақ та, ең алдымен, адамның рухани байлығын, адамгершілікті ту етіп көтереді. Адамдық асыл қасиеттерді мадақтау, зұлымдық пен тоғышарлықты ашына айыптау жазушы туындыларында жемісті жалғасын тапқан.

